
agste sondag in koninkrykstyd

liturgiese voorstel

Fokusteks:
Psalm 101
Ander tekste: 

Genesis 28:10-19a; Psalm 139:1-2;23-24; Matteus 13:24-43; Romeine 8:12-25

Die fokusteks is gekies om ook psalms wat nie in die Revised Common Lectionary voorkom nie, te benut. 

GOD VERSAMEL ONS VOOR HOM

Aanvangswoord

Here, U sien dwarsdeur my, U ken my.

Of ek sit en of ek opstaan, U weet dit,

U ken my gedagtes nog voordat hulle by my opkom.

Deurgrond my, o God, deurgrond my hart,

ondersoek my, sien tog my onrus raak.

Kyk of ek nie op die verkeerde pad is nie

en lei my op die beproefde pad!   Psalm 139:1-2; 23-24 

Toewyding

Psalm 25  “In U stel ek my verwagting”

NSG 309  “Al ken ek nie die pad, U ken dit, Heer” 

Diens van die water

Wet

Romeine 8:12-25

Doopherinnering

Jesus Christus, dankie dat u opstanding uit die dood vryheid moontlik gemaak het.

U was gevange in die dood, en U is vry, en ek is saam met U vry van alle benoudheid en vrees.

U het my bestem vir die vryheid van die seun en dogters van God.

Ek is nie meer my eie slaaf nie, nie meer vasgevang in my eie kerker nie.

Ek hoef myself nie meer te wantrou nie. Ek hoef myself nie meer te haat nie.

Ek hoef myself nie meer te vrees nie, want deur u opstanding is ek vry; U neem verantwoordelikheid vir my.

U was gevange en is vry. U het my daardeur herskep tot vry mens. Ek is nie meer wie ek was nie.

Ek is nie meer wat ek van myself weet nie, maar wat U van my gemaak het.

U vra geen prestasie nie. U veroordeel my nie oor my mislukkings nie. Ek behoort aan U.

Ek was gevange en is vry. Ek is in u Naam gedoop; ek is en bly u kind.

Ek is vernuwe deur u Gees, u skeppende, herskeppende Gees!

Ek vra nie meer of ek verdien om te lewe nie, want ek lewe nie meer deur myself nie, maar deur U.

Daarvoor dank ek U, Here, nou en in ewigheid.

Eugen Rosenstock-Huessy aangehaal uit “Die Groot Gebedeboek”

Geloofsbelydenis

Geloofsbelydenis van Nicéa

Diens van die Woord

Epiklese

Psalm 119:57-64

Skriflesing

Lied  257 “O Heer, maak oop my hart se poort”/NSG 332

Genesis 28:10-19a

Psalm 101

Matteus 13:24-43

Kindertyd

Poppekas of toneel oor 'n goeie koning wat reg regeer.

Prediking

Diens van die tafel

Gereedmaak van die tafel en dankoffers

Nagmaalgebed

Basisliturgie vir koninkrykstyd

Instellingswoorde

Uitdeel en gebruik van brood en wyn

Voorbidding

Uitsending

Slotsang

Lied 101 “Ek wil 'n lied sing tot u eer” 

Seën

“Amen” Lied 312 tot 315

PREEKSTUDIE – PSALM 101

Teks

Die tradisionele indeling van die psalms is: Boek 1: Psalm 1-72;  Boek 2: Psalm 73-89;  Boek 3: Psalm 90-106;  Boek 4: Psalm 107-150. Psalm 101 vorm deel van die 16 psalms in Boek 4. Die meeste psalms in Boek 4 is naamloos, maar Psalm 90 is opgedra aan Moses. Dawid se naam kom slegs twee maal in Boek 4 voor: Psalm 101 en 103. Die meeste psalms in Boek 4 is psalms vir openbare aanbidding. In Boek 4 word hoofsaaklik na God verwys as JAHWE (die Here). Psalm 101 word as voor-ballingskap gedateer en is vir of deur ’n voor-ballingskap-koning gedig. Presiese datering is egter onmoontlik. Psalm 101 kan gevolglik  nie aan ’n spesifieke tydperk in die lewe van byvoorbeeld Dawid gekoppel word nie. Die opskrif  “van Dawid, ’n psalm” is nie noodwendig ’n outeursaanduiding nie en is soos die meeste psalmopskrifte waarskynlik eers in die na-eksiliese tyd bygevoeg. Die Hebreeus hier kan vertaal word as van of aan Dawid. Dit beteken dat Dawid nie noodwendig die digter van die psalm is nie.

Die spreker in Psalm 101 kyk nie terug na die verlede nie. Daar is geen indikasie van enige historiese gebeure waarmee die psalm verbind kan word nie. Die digter maak eerder `n belofte om homself toe te wy aan `n skoon bestuurstelsel in die toekoms. Die psalm staan ook bekend as “a  kings vow to loyalty” of  “a rulers vow of cleanliness”. Die koning eer in Psalm 101 die goedheid en regverdigheid van Jahweh, klaarblyklik vir die Dawid koningshuis. Psalm 101 is egter ’n loflied van ’n enkeling. Vers 1 is ’n tipiese aanhef van ’n loflied. In `n meer letterlike vertaling soos die van 1933/1953-Afrikaanse vertaling is dit meer opvallend: 
Ek wil  sing van goederterienheid en reg; 

tot u eer wil ek psalmsing, o Here!   (1933-vertaling)

 Ons het hier te doen met ’n koningspsalm. Die fokus in die psalm is die koning en sy optrede in die openbare lewe. Daar is 8 psalms wat oor die koning van Israel handel (Ps 2, 20-21, 45, 72,101, 110 en 132). Die koning verteenwoordig God by die volk en die volk by God. Die koning is God se verteenwoordiger op aarde. Koningspsalms is eintlik politieke psalms. Daarin word Israel se geloof in God baie direk aan militêre sukses en aan die voortbestaan van die Dawiddinastie verbind. Omdat konings soos Dawid as politieke leiers ook ’n sterk rol in die godsdiens gespeel het, is godsdiens en politiek onlosmaaklik verbonde in die koningspsalms. 
Psalm 101 bestaan uit drie dele:  
Vers 1-2 besing die kwaliteite en vlekkelose optrede van die koning met betrekking tor sy ampsuitoefening.  Sy integriteit en wyse optrede in regspraak  word  teenoor die korrupte gedrag van sy amptenare gestel (2-4 en 5-8).  Die gedrag van die koning word geïdealiseer (2b). 
Vers 2-4 handel oor die magsuitoefening van die koning oor sy amptenare en die keuse van die koning in sy amptenare. Die digter sê geen enkele woord van wat God kan doen met betrekking tot die daarstelling van ’n regverdige koninklike administrasie nie. Hy beklemtoon slegs wat hy self wil doen met betrekking tot die herstukturering van sy koninklike administrasie. 
Vers 5-8 stel die koning se handhawing van reg en geregtigheid om uiteindelik die goddelose uit die stad van God uit te wis. 
 Vers 1:  Hier druk die psalmis sy vasberadenheid uit om tot eer van die Here te sing, en om die regverdigheid en die troue liefde van Jahweh te erken. Dit begin met `n vreugdevolle verering van God se genade en geregtigheid. Die woord geregtigheid kan ook met regspraak vertaal word. Geregtigheid kan slegs deur God verkry word, maar van God se inisiatief by die daarstelling van geregtigheid is daar geen sprake in vers 2-8 nie. Die klem val eerder op die koning se morele optrede ...die pogings van die koning om ’n skoon administrasie daar te stel. Die koning is dankbaar om as God se uitverkore leier te fungeer. Hy verklaar homself as regverdige koning (1) en dat hy in woord en daad sy roeping nakom. Die psalm kan beskrywe word as  die “sectun Regis” – `n spieël vir konings en diegene in magsposisies.
Vers 2-4:  Die regeerder beloof om opreg en in gehoorsaamheid met God te wandel (2). Die koning lê ’n eed van getrouheid af. Vers 2-4 handel oor die gesindheid en optrede van die koning. Die koning belowe om te regeer na God se hart. Vers 2 het volgens Calvyn te doen met die regeerder se private lewe – vergelyk die frase “wanneer sal U na my toe kom?” Die frase dui op die persoonlike snykant van die geloof. Die koning kla hier dat Jahwe nie genoegsaam reageer op sy toewyding en blaamlose gedrag en/of optrede nie. Volgens die psalmis is dit “binne in my huis” waar die eer vir God begin. In die verdere verse beklemtoon die psalmis sy funksie as koning; hy bepaal die morele gedrag wat hy van sy hofamptenare en sy huishouding verwag. Die koning onderneem om sy eie huishouding ’n model vir Israel te maak. In vers 2-4 het ons te doen met `n verklaring van lojaliteit – terselfdertyd praat die koning van sy eie oordeel wat hy streng toepas. 
Vers 5-8:  Die koning as verteenwoordiger van God stel hoë standaarde vir reinheid en geregtigheid. Die koning spreek in vers 5-8 as politieke leier, as staatshoof, as bewaarder van geregtigheid aan trou. Hy oefen namens God gesag uit oor sy amptenare. Vers 5-7 beskryf dit waarop die koning in sy afsprake let, asook dat hy afwysend staan teenoor diegene wat in hul stryd om magsposisies hul teenstanders beswadder (5a) en wat in die proses trots en hoofvaardig word, wat selfbelang vooropstel (5b) en bedrog pleeg (7). Die verse handel oor die mense wat onder die sorg en mag van die koning val. Die koning as maghebber maak in die voorafgaande drie verse drie stellings oor sy eie gedrag: (i) sy voorneme om reg te leer (2); (ii) sy haat van wat slegs is (3); en (iii) sy afsku van wat sleg is (3). Daarna volg drie stellinge oor die gedrag van sy  amptenare: (i) hy verdra geen geskinder, hoogmoed of vermetelheid nie (5); (ii) dié wat opreg lewe, mag hom dien (6); en (iii) die bedrieër en leuenaar is nie aanvaarbaar vir sy diens nie (7). Hy onderneem om slegs Godvresende persone in die koninklike administrasie toe te laat (6) en dat hy alle vorme van korrupsie in sy administrasie sal verbied (7-8). 
Vers 6 impliseer dat getrouheid aan God die basis is vir getrouheid aan die koning (vgl “My oë is op u gevestig”). Sy amptenare sal nie op grond van hoë afkoms, rykdom, talente, prestasies, vleitaal of korrupte gedrag gekies word nie. Die koning soek slegs as sy metgeselle op dié wat gehoorsaam is aan God: “hy wat wandel in opregtheid mag my dien” (6). 
Vers 7-8:  Die koning oefen namens God gesag uit oor sy amptenare. In vers 8 word melding gemaak dat die regeerder, die maghebber dag na dag reg en geregtigheid sal toepas. Die frase: “Elke môre sal ek die goddeloses van die land vernietig”, word beskou as die normale tyd vir die administrasie van geregtigheid/ regspraak. Die psalmis beskou hom as God se dienskneg en dat hy daarvoor verantwoordelik is om toe te sien dat die goddelike geregtigheid toegepas word. Diegene wat ander ondergrawe in hul stryd om erkenning, sal deur die koning vernietig word (7). Amptenare wat mag misbruik, sal verban word (8). Die koning belowe vroom dat hy `n skoon lewe sal lei en almal wat korrup is, uit sy administrasie sal verwyder.  
 Konteks

Die hooffokus van die psalm is verbondstrou, lojaliteit (hesed) en regverdigheid. Lojaliteit bring die verbondsgedagte na vore (die regeerder en die volk was aan God en aan mekaar verbind), terwyl regverdigheid spreek van die regeerder se primêre verantwoordelikheid teenoor die volk (vgl 1 Pet 2:14) –om te straf die wat verkeerd gedoen het en dié te prys wat reg gedoen het. Die vertikale verhouding (God en mens) asook horisontale verhouding (tussen mekaar), word hierdeur beklemtoon. Die doen van ongehoorsaamheid is nader aan die oorspronklike teks as die werke van dié wat ...  Die klem val op waardes en nie op die keuse van kollegas (3-5) nie. Die psalmis stel die hoorder voor ’n keuse; of die aanvaarding van ’n korrupte staatsdiens, of gehoorsaamheid aan die wet. Die inleiding stel die hooftema van geregtigheid duidelik (1) en verdedig die maghebber se  keuse vir ’n regverdige bestuurstelsel in vers 2-4. Die psalmis probeer die hoorder oortuig dat korrupsie in enige vorm met wortel en tak uitgeroei behoort te word.  
Belang vir kerklike jaar: Die teks word in koninkrykstyd gebruik. Psalm 101 hou nie juis verband met die ander RCL-tekste nie (Ps 139; Rom 8:12-25; Matt 13:24-43; Gen 28:10-19a). Psalm 101 hou by die hooftema, naamlik die keuse tussen ’n regverdige bestuurstelsel en ’n korrupte bestuurstelsel terwyl die RCL- tekste wyduiteenlopende temas aanraak.
Belang vir wêreldgeskiedenis: Die kernvraag is hoe Psalm 101:1 deur politici – maghebbers van vandag – verstaan kan word;  “ek wil sing van goederterienheid en reg”. Die vertikale verhouding (God en mens), asook horisontale verhouding (tussen mekaar), word immers deur die psalm beklemtoon. Ons kan hier dink aan Amerika en Brittanje na 11 September, die oorlog in Irak, Iran, Afganistan, die konflik in Palestina, die konflik in Afrika, Zimbabwe en die grondeise, Suid-Afrika, die keuses van politieke leiers soos Nelson Mandela, Bill Clinton, George Bush, Tony  Blair en Robert Mugabe.    
 Aspekte van die teks en die sosiaal-ekonomiese-politieke konteks sou as 'n eenheid hanteer kon word. Die teks handel oor mense in magsposisies, die maghebbers en die magteloses, die met `n stem en die stemloses, die rykes en die werkersklas, die regerende klas en die gemarginaliseerdes. Die psalm het uiteraard te doen met magsverhoudinge. Die koning is in `n posisie van mag om Israel sosiaal-polities en ekonomies asook godsdienstig te transformeer.  In Psalm 101 beklemtoon die psalmis die restourasie van die koninklike administrasie. Die teks het as agtergrond ’n hiërargiese, outoritêre, partriargale konteks. Met hiëragiese, outoritêre, partriargale konteks word bedoel die sosiale sisteem wat die onderdanigheid van verskillende klasse teenoor ander sanksioneer. Die beeld van ’n sterk outoritêre leier is dominant in Psalm 101. Die koning tree op as regter wat onreg identifiseer en onregverdige sisteme en strukture omverwerp.  Van God se inisiatief met betrekking tot die skepping van `n nuwe sosiale orde kom nie veel in Psalm 101 tereg nie. Die koning fungeer as alleenagent in die beoefening van regspraak. Die psalmis het `n visie van `n alternatiewe toekoms wat slegs moontlik kan wees as alle vorme van korrupsie uitgeroei is. Die psalmis gaan van die voorveronderstelling uit dat dit sy taak as maghebber is om ’n regverdige bestuurstelsel daar te stel. Ons word in Psalm 101 uitgedaag om ons rol as leiers – hetsy in die huis of in die samelewing – op te neem.
 Preekvoorstel

Die dagblaaie basuin dit weekliks uit: korrupte staatsamptenare, korrupsie in die staatsdiens, geldverduistering, motorkapings, geweldsmisdade, moord, plaasmoorde, doodslag, verkragting, kinde-molestering, werkloosheid, armoede, groeiende getal dakloses, swak gesondheiddienste, swak regstelsel, regstellende aksie en uittog van veral jong professionele Suid-Afrikaners. Die Suid-Afrikaanse droom het vir baie ’n nagmerrie geword.   
 Kan ons in die nuwe Suid-Afrika soos die psalmis in Psalm 101 sing?: “Ek wil tot u eer sing.” Kan ons sonder voorbehoud sê aan God kom toe al die lof vir ons skoon staatsdiens, ons plaaslike administrasie, ons kerklike administrasie, ons huishoudings? Val die klem, die fokus, op dit wat ons gedoen of bereik het, of val dit op wat ons deur middel van God die afgelope dekade bereik het? Wat verstaan ons as gelowiges van “moral regeneration” wat die staat so propageer? Behoort ons as Christene ’n aandeel te hê in die morele opbou van die land? Behoort ons moreel vroom te wees van die huis tot in die parlement?  
Die kernvraag is hoe Psalm 101:1 vandag deur die politici, gemeenskapsleiers en geestelike leiers verstaan kan word: “ek wil sing van goederterienheid en reg”. Want Psalm 101 beklemtoon immers die verhouding tussen God en mens, asook die onderlinge verhouding tussen mense. Die afgelope dekade was daar gereelde pogings deur die staat aangewend om korrupsie en wanadministrasie uit te roei. Dikwels tevergeefs.  
 Psalm 101 stel dit egter heel duidelik dat dit slegs die godvresende leiers is wat regspraak kan en mag beoefen. In die psalm verklaar Dawid sy intensie om sy huishouding te reguleer, sy koningryk reg te regeer, dat hy korrupsie sal uitroei en godvresendheid sal bevorder. Belowe hy om sy eie huishouding ’n model vir Israel te maak.  
Die psalm handel oor magsverhoudinge – op makrovlak (regeringsvlak) en op mikrovlak (in ons huishoudings).  Mag moet te alle tye met reg uitgeoefen word. ’n Gelowige behoort eties korrek op te tree in sy eie huis, asook in die sekulêre wêreld. Leiers in die sekulêre wêreld, sakelui, die politiek, onderwys, staatsdiens, behoort voorbeelde te wees van persone wat in beheer van hulleself, hul huishoudings en hul besondere beroepswêrelde is. Politieke en geestelike leiers behoort ’n skoon administrasie, `n skoon bestuurstelsel, eerlikheid van bo tot onder te beklemtoon. Maghebbers, leiers, bestuurders, werkgewers, ouers, behoort te beklemtoon dat ware geregtigheid slegs deur God verkry kan word.

Ons klem behoort minder te val op ons eie keuses, ons eie beplanning, ons eie idees, ons eie menslike pogings om probleme op te los. Meer klem behoort te val op dit wat God kan en wil doen. Slegs Christus Jesus kan korrupsie totaal uitroei. Hy sal op sy tyd op ons toewyding en blaamlose gedrag reageer. Die psalmis probeer geensins filosofeer oor `n regverdige bestuurstelsel nie. Hy probeer nie ’n lesing oor  die 7 punte van ’n goeie bestuurstelsel lewer nie. Hy probeer nie apologeties wees nie. Hy probeer selfs nie eens die tema moraliseer nie. Hy stel dit veel eerder onomwonde dat van leiers verwag word om reg te kan bestuur. Hy konfronteer die hoorders van destyds met twee keuses: `n regverdige bestuurstelsel of die aanvaarding van korrupsie in elke vorm. Vers 2-4 stel die keuse wat die psalmis gemaak het, duidelik.  Daardeur word ons ook gekonfronteer om keuses te maak.  
Psalm 101 roep by ’n mens die beeld van ’n skoon staatsdiens op. Psalm 101 skets vir ons ’n ideale situasie naamlik dat reg en geregtigheid toegepas word in die huis en in die maatskappy. Dit roep egter ook by ons die beeld op van ’n outoritêre, patriargale, hiërargiese  bestuurstyl – “top down”-benadering. Die koning neem etiese besluite en pas dit toe op Israel. Vandag in ’n samelewing waar mense op hul demokratiese, konstitusionele regte aanspraak maak, word dit vir alle gesagstrukture moeiliker – hetsy die staat of  ouers – om so ’n benadering te gebruik. Klem val vandag  meer op vennootskaplike verhoudings, `n deelnemende bestuurstyl.
Die primêre vraag is: Watter standaarde stel ons as Christenleiers vandag? Is ons oë werklik nog in die uitoefening van regspraak op God gevestig? Laat ons vorme van korrupte gedrag ooglopend toe? Laat ons toe dat mense se afkoms, stand, klas, besittings, prestasies, ons oordeel beïnvloed? Die psalm word immers beskrywe as die spieël vir konings en diegene in magsposisies. Hoe vertoon ons in die spieël  van God? Is ons vlekkeloos of is ons korrup? Watter soort bestuurders is ons? Is ons meer getrou aan die gesagstrukture wat bo ons aangestel is as aan God? Die getrouheid aan God is immers die basis vir getrouheid aan die gesagstrukture. Ja, alle gesagstrukture, wat God bo ons stel.  
Hoe kan ons regverdig oordeel en regspraak beoefen? Ons kan regspraak reg beoefen as ons `n persoonlike verhouding, soos die psalmis, met die lewende God het. Dan eers sal ons saam met die psalmis  oor verbondstrou en geregtigheid kan sing. Sal ons kan sing van die Koning van alle konings wat alleen regverdig kan oordeel, wat mense aanneem sonder aansien des persoons. Hy alleen is die ware geregtigheid, die Son van Geregtigheid. Dan eers sal ons God se trou en regverdigheid kan soek in ons huise, kerke, gemeenskap, die breë Suid-Afrika en die wêreld. Sal ons gesamentlik korrupsie beveg en die morele opbou van ons land  bevorder.  
Mag Hy ons  as diensknegte van die lewende God in staat te stel om dag vir dag te soek na ware reg en geregtigheid; in ons huise en in die samelewing daarbuite. Die koninkryk van God het immers reeds meer as 2000 jaar gelede in die koms van Jesus Christus aangebreek. Daarom kan Christene hulle nie onttrek aan die samelewing nie, maar word ons opgeroep om ons plek as aktiewe morele agente in te neem, word ons opgeroep om ons persoonlike morele verantwoordelikheid teenoor die land, kerk, samelewing, ons familie op te neem. Word ons opgeroep om navolgers van Christus te wees. 
Kô lat ons sing, het Adam Smal in een van sy gedigte gesê. Kom ons sing ’n Sionslied te van midde korrupte staatsamptenare, korrupsie in die staatsdiens, geldverduistering, motorkapings, geweldsmisdade, moord, plaasmoorde, doodslag, verkragting, kindermolestering, werkloosheid, armoede, groeiende getal dakloses, swak gesondheiddienste, vigs, swak regstelsel, regstellende aksie en ’n stygende emigrasiesyfer. Kom ons sing sonder voorbehoud die lof van Jesus Christus onse Heer en Saligmaker. Kom ons sing van ’n nuwe bestel waar daar geen man of vrou, geen slaaf of vryman, geen Jood of Griek sal wees nie. Kom ons sing van ’n bestel waar ons mekaar ongeag ras, klas, geslag, kultuur, godsdiens sal aanvaar. Kom ons sing van die volle mensheid in Christus. Kom ons sing midde-in ’n sekulêre samelewing dat Jesus Christus alleen die middelpunt van ons geloof is. Kom ons sing dat korrupsie nie die laaste woord sal hê nie, maar dat ons verseker is dat Christus korrupsie en onreg en ongeregtigheid ook sal vernietig. Kom ons sing dat elke knie sal moet buig en elke tong sal moet bely, dat Hy waarlik die Seun van die lewende God is.  Kom ons sing dat Christus die enigste regter is. Dat Hy alleen die Son van Geregtigheid is. Kom ons sing ’n Sionslied.  Kô  lat ons sing ... 

